
11:00 – 12:30
Arwel Ellis Owen – Cadeirydd
Julie Morgan – 	Y Dirprwy Weinidog Iechyd a Gofal Cymdeithasol
Kim Dolphin – 	Cadeirydd – Rhwydwaith Gwella a Dysgu Swyddogion Gofalwyr  - ALl Sir Fynwy
Anna Bird – 		Bwrdd Iechyd Prifysgol Hywel Dda
Marie Davies – 	Bwrdd Iechyd Addysgu Powys
Rhian Webber – 	Bwrdd Iechyd Prifysgol Cwm Taf Morgannwg
Claire Morgan – 	Gofalwyr Cymru
Simon Hatch – 	Ymddiriedolaeth Gofalwyr Cymru
Angela Hughes – 	Bwrdd Iechyd Prifysgol Caerdydd a’r Fro
Johanna Davies – 	Bwrdd Partneriaeth Rhanbarthol Gorllewin Morgannwg
Sean O’Neill – 	Plant yng Nghymru
Cerys Gamble - 	Bwrdd Iechyd Prifysgol Cwm Taf Morgannwg
Dianne Seddon – 	Prifysgol Bangor  
Elizabeth Flowers – Swyddfa’r Comisiynydd Plant
Vanessa Webb – 	Prifysgol Abertawe  
Kate Young – 	Fforwm Cymru Gyfan
Swyddogion Llywodraeth Cymru
Rhiannon Ivens – 	Dirprwy Gyfarwyddwr Cynhwysiant a Busnes Corfforaethol
Ceri Griffiths – 	Uwch Reolwr Polisi Gofalwyr
Rachael Lovett – 	Cangen Pobl Hŷn a Gofalwyr
Ben O’Halloran – 	Cangen Pobl Hŷn a Gofalwyr
Apologies
Vicki Lloyd – 		Age Cymru 
Jane Tremlett – 	Cyngor Sir Caerfyrddin / Bwrdd Partneriaeth Rhanbarthol Gorllewin Cymru
Stephanie Griffiths – Gofal Cymdeithasol Cymru
Valerie Billingham – Swyddfa’r Comisiynydd Pobl Hŷn

Cyflwyniadau, ymddiheuriadau a chofnodion y cyfarfod blaenorol 
Cyflwynodd Rhiannon Ivens ei hun i’r grŵp a chroesawodd y cyfle i symud yr agenda o ran gofalwyr di-dâl yn ei blaen yn ystod y misoedd sydd i ddod, fel dirprwy gyfarwyddwr newydd. 
Cafodd cofnodion y cyfarfod blaenorol eu derbyn heb fod angen unrhyw newidiadau pellach.
· Cam gweithredu: Bydd swyddogion yn anfon at yr aelodau gopi o adroddiad Ymddiriedolaeth Gofalwyr Cymru ar ganlyniadau’r Grant Cymorth i Ofalwyr (Cronfa Galedi) ar gyfer 2020-21.
Ar ôl mynychu cyfarfod blaenorol Grŵp Cynghori’r Gweinidog, mae Albert Heaney, Prif Swyddog Gofal Cymdeithasol Cymru, wedi bod yn mynychu digwyddiadau i ddysgu mwy am y problemau sy’n wynebu gofalwyr di-dâl, a oedd yn cynnwys sioe deithiol a gynhaliwyd gan Fforwm Cymru Gyfan a digwyddiad gwrando a gydlynwyd gan Gofalwyr Cymru, Ymddiriedolaeth Gofalwyr Cymru a Fforwm Cymru Gyfan. Mae hefyd wedi mynychu cyfarfod o Gynghrair Gofalwyr Cymru ac roedd wedi cyfarfod yn flaenorol â’r Grŵp Ymgysylltu â Gofalwyr. 
Cyfeiriwyd yn sydyn at y gwaith y mae Shared Care Scotland yn ei wneud yng nghyswllt seibiant byr. Ar hyn o bryd, mae’r elusen yn cynnal gweithdai penodol ar gyfer mudiadau’r 3ydd sector yn yr Alban sy’n cyflwyno ceisiadau am grant i’r gronfa Better Breaks Fund ar gyfer 2022-23, ac i sefydliadau yn yr Alban er mwyn ystyried canllaw’r Alban ar hyrwyddo amrywiaeth.
Rôl a chylch gorchwyl Grŵp Cynghori’r Gweinidog
Cafodd cylch gorchwyl Grŵp Cynghori’r Gweinidog ei ddrafftio a’i gytuno yn 2018, felly mae’n hen bryd ei adolygu. Mae’r pandemig wedi golygu oedi o ran hynny. Gofynnwyd i’r aelodau gyflwyno eu safbwyntiau ynghylch sut y gellid cryfhau Grŵp Cynghori’r Gweinidog o ran cynrychiolaeth ei aelodaeth, a’u safbwyntiau ynghylch ffocws y gwaith o 2022 ymlaen. Mae hwn yn gyfle i adolygu’r maes gwaith a’r aelodau a recriwtio cynrychiolwyr newydd o blith adrannau Llywodraeth Cymru neu gyrff allanol priodol. Mae angen i bawb fod yn glir ynghylch rôl Grŵp Cynghori’r Gweinidog yng nghyswllt y Strategaeth ar gyfer Gofalwyr Di-dâl, y Cynllun Cyflawni, a’r modd y mae’r grŵp yn craffu ar y rhain. Mae angen hefyd i’r grŵp allu ymateb yn hyblyg i broblemau wrth iddynt ddod i’r amlwg.  
Mae’r berthynas rhwng Grŵp Cynghori’r Gweinidog a’r Grŵp Ymgysylltu â Gofalwyr yn un gadarnhaol, ond yn yr un modd â Grŵp Cynghori’r Gweinidog ar Ofalwyr mae Ymddiriedolaeth Gofalwyr Cymru yn trafod â swyddogion y broses o adolygu’r Grŵp Ymgysylltu er mwyn gweld sut y gall rôl y grŵp hwnnw barhau i gefnogi agenda Grŵp Cynghori’r Gweinidog wrth symud ymlaen.
Awgrymwyd y gellid creu grŵp cyfeirio rhanddeiliaid er mwyn cynnig dull hybrid o ymdrin â Grŵp Cynghori’r Gweinidog. Mae hefyd yn bwysig iawn parhau i ymgysylltu â gofalwyr ifanc.
· Cam gweithredu – Dylai’r aelodau anfon eu safbwyntiau at y Cadeirydd a’r ysgrifenyddiaeth, a bydd trafod maes gwaith ac aelodaeth y grŵp yn cael ei gynnwys ar agenda’r cyfarfod nesaf.
Tynnodd y Dirprwy Weinidog sylw at y cynnydd sylweddol a wnaed gan weithgorau’r Cynllun Cyflawni a diolchodd i’r aelodau am yr amser yr oeddent yn ei dreulio ar y gweithgorau hyn, gan ddiolch yn arbennig i’r cadeiryddion - Simon Hatch, Claire Morgan a Marie Davies.
Bydd y Cynllun Cyflawni yn ddogfen fyw a fydd yn cael ei hadolygu bob blwyddyn yn erbyn cerrig milltir ac mewn ymateb i ddatblygiadau newydd megis ymrwymiadau’r Rhaglen Lywodraethu, y rhaglen gyllido newydd sy’n disodli’r Gronfa Gofal Integredig, a newidiadau mewn deddfwriaeth neu bolisi ar lefel Llywodraeth y DU (fel y bo’n briodol).  
Tynnodd y Dirprwy Weinidog sylw at lansio cam dau yr ymgyrch hawliau gofalwyr ar 11 Hydref. Ar yr un diwrnod â’r cyfarfod roedd gwerth £40 miliwn o gyllid ychwanegol wedi’i gyhoeddi ar gyfer gofal cymdeithasol, gan gynnwys dros £5 miliwn ar gyfer gofalwyr di-dâl, yn rhan o gynllun Gofal Cymdeithasol Llywodraeth Cymru ar gyfer y gaeaf. Rhannwyd y datganiad ysgrifenedig ar Gynllun y Gaeaf ar gyfer Iechyd a Gofal Cymdeithasol â’r aelodau. https://llyw.cymru/datganiad-ysgrifenedig-cynllun-y-gaeaf-ar-gyfer-iechyd-gofal-cymdeithasol-2021-22

Bwriedir i’r cyllid ychwanegol annog awdurdodau lleol i ddefnyddio ystod o ddulliau, gan gynnwys Taliadau Uniongyrchol, er mwyn cynorthwyo gofalwyr di-dâl i gael seibiant o ofalu neu i gael mynediad i gymorth ymarferol, addasiadau neu offer sy’n eu cynorthwyo yn eu rôl fel gofalwyr.
Ar bwynt ar wahân, mae Llywodraeth Cymru wedi lansio’r Strategaeth ar gyfer Cymdeithas sy’n Heneiddio a bydd cynllun cyflawni newydd yn cael ei ddatblygu ar gyfer y strategaeth honno. Gyda’i gilydd, mae’r ddwy strategaeth hyn yn allweddol i wella bywydau pobl hŷn a gofalwyr di-dâl yng Nghymru. https://llyw.cymru/cymru-o-blaid-pobl-hyn-ein-strategaeth-ar-gyfer-cymdeithas-syn-heneiddio 
Pwysau ar ofalwyr di-dâl a’r sector gofal cymdeithasol 
Amlinellodd Kim Dolphin y pwysau sydd ar y sector gofal cymdeithasol ar lefel awdurdodau lleol. Mae galwadau cynyddol ar y sector gofal cymdeithasol sydd eisoes dan bwysau mawr. Mae darparwyr yn rhoi pecynnau gofal yn ôl i awdurdodau lleol ac mae recriwtio staff i’r sector yn anodd iawn, o ystyried y gystadleuaeth o gyfeiriad sectorau eraill a lefelau cyflogau. Mae’n anodd dweud wrth ofalwyr di-dâl nad oes modd iddynt gael yr hyn y maent yn dymuno ei gael, ond nid yw hynny’n golygu nad yw staff awdurdodau lleol yn ceisio dod o hyd i atebion mewn amgylchiadau cyfyng. Mae pobl yn y sector gofal cymdeithasol yn ceisio bodloni’r galw am ddiwallu anghenion o ran gofal a chymorth ac anghenion gofalwyr.
Cafodd y sylwadau uchod eu hadleisio gan aelodau a soniodd am adborth gan weithwyr cymdeithasol sydd wedi mynegi eu rhwystredigaeth ynghylch y ffaith nad ydynt yn gallu darparu cynnig o ran gofal a fydd yn diwallu anghenion yr unigolyn neu’r gofalwr yn llawn. Mae darparu pecynnau gofal yn fwy cymhleth o lawer na darparu gofal seibiant yn unig. Mae’r rhan fwyaf o’r dulliau hyn yn gostus a rhaid eu hystyried yn y tymor hwy o safbwynt cynorthwyo’r gofalwr di-dâl a’r sawl sy’n cael gofal. Gwelir hynny ar ei ffurf fwyaf difrifol wrth i bobl sy’n heneiddio symud i ardaloedd gwledig lle mae’r sector gofal cymdeithasol eisoes dan bwysau dybryd.
Ceir angen parhaus am gymorth o ran gofal seibiant i ofalwyr di-dâl, ac am gyfleoedd eraill megis rhannu arfer da o safbwynt gwneud defnydd mwy creadigol o Daliadau Uniongyrchol er mwyn diwallu anghenion. Nid yw rhai gofalwyr di-dâl yn gallu cael mynediad o hyd i’r cymorth wyneb yn wyneb yr oeddent yn ei gael cyn y pandemig. Mae’n ymddangos nad oes gan rai gwasanaethau yn y sector gwirfoddol a’r sector cyhoeddus yr hyder i ailagor gwasanaethau o’r fath. Mae angen cymorth ar nifer cynyddol o bobl sy’n byw gyda dementia, a’u gofalwyr.
Byddai ffrydiau cyllido amlflwyddyn ar gyfer pob sector yn fwy buddiol o lawer o safbwynt helpu i fynd i’r afael â phroblemau systemig a hirdymor. Fodd bynnag, fesul blwyddyn y mae Llywodraeth Cymru yn cael ei chyllid gan Lywodraeth y DU. Ceir enghreifftiau eisoes o grantiau gan Lywodraeth Cymru sy’n para tair blynedd. Mae’n hanfodol sicrhau bod y cyllid yn cyrraedd cymunedau ar lawr gwlad. 
Rhoddwyd enghraifft o arfer da a hyblygrwydd yn dod i’r amlwg ar lefel leol. I ddechrau cafodd y tîm Allgymorth Cymunedol yn ardal Bwrdd Iechyd Lleol Hywel Dda ei deilwra er mwyn darparu cymorth gyda gwaith brechu mewn cymunedau anodd eu cyrraedd. Mae’r gwaith hwn wedi ehangu gryn dipyn – mae’n ystyried sut mae gwella iechyd y boblogaeth yn gyffredinol, gan ganolbwyntio ar greu cysylltiadau a ffurfio cydberthnasau.  
Diweddariad ynghylch y Cynllun Cyflawni a’r Siarter
Gweithgor 1
Roedd yn anffodus bod pwysau o ran amser yn effeithio ar bresenoldeb mewn cyfarfodydd, oherwydd roedd aelodaeth y grŵp wedi lleihau i set graidd o aelodau erbyn y diwedd. Er hynny, cafwyd dadansoddiad trylwyr o flaenoriaethau 1 i 3 o ran y cryfderau a chamau gweithredu, monitro ac atebolrwydd ac o ran sut y caiff y camau gweithredu hyn eu cyflawni.
Mae’n bwysig ystyried yr anghenion o ran darparu cymorth i ofalwyr mewn gwlad ddwyieithog, yn ogystal â siaradwyr ieithoedd heblaw Cymraeg neu Saesneg, ac ystyried iaith arwyddion Prydain, ymgysylltu â chymunedau pobl dduon a lleiafrifoedd ethnig, hygyrchedd, partneriaethau a hyfforddiant. Mae’n bwysig adeiladu ar y gwaith sydd eisoes yn digwydd mewn cymunedau ochr yn ochr â chyrff statudol a chydweithwyr yn y sector iechyd, er mwyn cyflawni dyheadau’r cynllun yng nghyswllt gofal sylfaenol. 
Bydd y cynnig i ddefnyddio gwaith casglu data er mwyn mynd i’r afael â bylchau yn cysylltu â’r potensial i gael cronfa ddata genedlaethol i feddygon teulu. Cafwyd argymhelliad i ddod â’r mater hwn yn ôl i Grŵp Cynghori’r Gweinidog yn ddiweddarach. Gwnaethpwyd cais i sicrhau bod penawdau’r cynllun o ran y sector cyhoeddus yn gwahaniaethu’n glir rhwng iechyd ac awdurdodau lleol. 
· Cam gweithredu – Cynnwys ar agenda un o gyfarfodydd y dyfodol drafodaeth ynghylch y potensial i gael cronfa ddata genedlaethol am ofalwyr. 
Gweithgor 2
Bu’r grŵp hwn yn canolbwyntio ar Flaenoriaeth 4, sy’n newydd – a fydd yn cynorthwyo gofalwyr o bob oed sydd mewn addysg a chyflogaeth. Y peth pwysig o ran y flaenoriaeth hon yw sylweddoli beth y gellir ei wneud yng Nghymru a’r cysylltiadau y gellir eu creu â sefydliadau a meysydd polisi eraill ym maes addysg a chyflogaeth, yn ogystal â phosibiliadau a fydd yn dod i’r amlwg yn sgil deddfwriaeth gan Lywodraeth y DU yn y dyfodol. Roedd yr aelodau yn cefnogi’r cynlluniau ar gyfer gofalwyr ifanc a phwysigrwydd cysylltu â’r dull “Ysgol Gyfan” sy’n rhan o’r Cwricwlwm newydd i Gymru, sy’n cynnwys iechyd meddwl a lles. Roedd y Comisiynydd Plant wedi argymell yn ei hadroddiad blynyddol ar gyfer 2020-21 y dylai mwy o ymgysylltu uniongyrchol ddigwydd â gofalwyr ifanc.
Gweithgor 3
Roedd cadeirydd y grŵp, Marie Knox, wedi cyfarfod â Nick Andrews o Brifysgol Abertawe, ac yn dilyn eu trafodaeth cytunwyd â’r grŵp y byddai cynnwys straeon gofalwyr yn y siarter yn bwysig iawn er mwyn ennyn diddordeb pobl a dangos sut y gellir rhoi’r egwyddorion ar waith. Bydd y siarter yn egluro’r hyn y mae’n rhaid i bobl ei wneud a’r hyn y dylent ei wneud dan Ddeddf Gwasanaethau Cymdeithasol a Llesiant Cymru 2014. Bydd taflen grynhoi ar flaen y ddogfen, sy’n nodi hawliau gofalwyr dan y Ddeddf Gwasanaethau Cymdeithasol a Llesiant, a bydd yna ddogfen atodol sy’n amlinellu sut y dylai’r egwyddorion allweddol edrych pan gânt eu gweithredu’n ymarferol.
Mae angen mwy o wybodaeth ac enghreifftiau o straeon perthnasol am arfer da er mwyn gallu symud y siarter yn ei blaen. Cytunodd y grŵp, felly, y dylid cynnal cyfarfod arall ar 8 Tachwedd.
· Cam gweithredu – Bydd swyddogion yn helpu i baratoi fersiwn ddrafft o’r siarter i’w thrafod â’r grŵp yn y cyfarfod nesaf. 
Amserlen ar gyfer cyhoeddi’r Cynllun Cyflawni 
Y bwriad yw ceisio cael y Dirprwy Weinidog i gymeradwyo’r Cynllun Cyflawni terfynol yn barod ar gyfer lansiad ar 25 Tachwedd, ond nid yw hynny wedi’i gadarnhau. 
Bydd yr amserlen yn hwy ar gyfer y Siarter Gofalwyr er mwyn gallu cynnal trafodaethau pellach a’i gwneud yn bosibl i fwy o straeon gael eu cyflwyno. Bydd swyddogion yn cysylltu gyda dyddiadau cyhoeddi mwy pendant. Dywedodd y Cadeirydd y byddai’n well ganddo bod y ddwy ddogfen yn cael eu cyhoeddi ar yr un pryd.
· Cam gweithredu – Gofynnwyd i’r aelodau ddarparu unrhyw sylwadau ynghylch y Cynllun Cyflawni i’r swyddogion erbyn diwedd y dydd, ddydd Gwener 29 Hydref. 
Unrhyw fater arall
Cynhaliodd Gofalwyr Cymru a Chanolfan Cydweithredol Cymru ddigwyddiad ynglŷn â Mentrau Cymdeithasol ganol mis Medi. Cafwyd presenoldeb da o’r sector iechyd, llywodraeth leol a’r trydydd sector ac o blith gofalwyr. Ceir canllaw hefyd i helpu gofalwyr di-dâl i sefydlu eu menter gymdeithasol eu hunain. Cynhelir digwyddiad arall ym mis Rhagfyr. https://www.carersuk.org/wales/help-and-advice/factsheets-carers-wales/social-enterprise-guide
Mae 25 Tachwedd yn Ddiwrnod Hawliau Gofalwyr. Bydd Carers UK yn lansio adroddiad ynghylch y sawl sy’n ceisio cydbwyso gwaith cyflogedig a chyfrifoldebau gofalu di-dâl, ac effaith y pandemig. Bydd Gofalwyr Cymru hefyd yn lansio ei ganllaw ar gyfer Gofalwyr sy’n Gweithio.
Bydd y Dirprwy Weinidog yn gwneud ei Datganiad Ysgrifenedig blynyddol. 
Dyddiad cyfarfod ar-lein nesaf Grŵp Cynghori’r Gweinidog 
· Cam gweithredu – Bydd swyddogion yn anfon dyddiadau i’w cytuno ar gyfer mis Ionawr neu fis Chwefror 2022.

